
Liewe Christenleier,

Die Christenleier en Gesag

Dit kan nie betwyfel word dat die kerk leierskap en gesag nodig het nie. Leierskap is nodig om enige groep in harmonie te laat funksioneer, en leierskap kan nie beoefen word sonder gesag nie. Uit die bestuurswetenskappe weet ons dat daar verskillende tipes gesag en verskillende tipes leierskap is: Outokratiese leierskap, Demokratiese leierskap, Visionêre leierskap, Situasie leierskap, Toegedeelde gesag, Persoonlike gesag, Gesag deur aanvaarding ens. Die detail hiervan is nie hier verder van belang nie.

In die wêreld staan gesag en leierskap onbeskaamd in die dampkring van Heerskappy oor mense, hoewel dit nie altyd so duidelik gesê word nie, of selfs verbloem word. Gesag en leierskap is deel van die  komplekse behoeftes van die gevalle natuur - die behoefte om oor ander te heers en oor hulle mag te hê en oor hulle bevel te voer. Om in ‘n gesagsposisie te wees bevredig een of ander diep, maar korrupte hunkering in die onwedergebore hart. So ‘n gesagsposisie word op baie maniere verkry - deur dwang, deur omkopery, deur meerdere kennis, deur rykdom, deur ‘n posisie te erf en baiekeer selfs deur misleiding en manipulasie.  In die wêreld of in die politiek  kan mens dit verwag dat dit so is, maar dit verg nie ‘n profeet om te besef dat dit nie so in die kerk van Jesus Christus hoort nie. Ongelukkig is dit in die breë kerk dikwels ook so - en dit is vir my een van die vreemste dinge dat dit blatant so uitgeleef en aanvaar word. Die manier van uitlewing van gesag - omdat dit in wese sondig is, verwond mense in plaas daarvan dat dit hulle opbou.

Om die regte balans te vind vir christen leierskap is moeilik want daar is bittermin voorbeelde wat ons kan navolg. Ons weet dit is vervat in die begrippe ‘dienskneg leierskap’ en ‘groepsleierskap’ en dat die kudde belangriker is as die leierskap. Om dit met die verstand te weet is nie genoeg nie, want as dit nie ‘n hartsgesindheid is nie breek die ou korrupte natuur  van selfgelding telkens deur en verwond die mense wat jy moet dien. Ons weet dat Moses, een van die grootste leiers van alle tye, die sagmoedigste man op die aarde was, en ons weet dat Jesus gesê het dat hy wat groot wil wees, die ander moet dien, en dit inderdaad Self so gedoen het. Maar hoe baiekeer krimp my binneste ineen as ek ‘n christenleier sien sy of haar wil afdwing op die lammers wat die Here aan hom of haar  toevertrou het. Wanneer gesag dwingend word, het dit reeds lankal uit die atmosfeer van God se genade uitbeweeg.

Ek het deur die jare die volgende  foute opgemerk (en self begaan) ten opsigte van christen leierskap. Ek bid dat julle daaroor sal nadink:

· Moenie enige bediening vir jou annekseer of toe-eien nie. Moenie jouself sien as die hoof van enige bediening nie. Die Here gee bedieninge, en as Hy nie gee nie dan saai mens die dood.

· Moenie mense rondom jou probeer leer nie. Ons gaan so maklik in ‘n ongevraagde en vleeslike ‘teaching mode’ om andere te leer, terwyl ons meestal die raad self nie uitleef nie. Een is ons Leermeester en dit is die Lewende Christus. As die Here wil hê jy moet iemand iets leer, moet hy/sy dit in jou lewe sien, of die Here sal hom/haar stuur om jou ‘n vraag daaromtrent te vra.

· Moenie mense rondom jou probeer beheer nie. Moenie maniere bedink om hulle sovêr te kry om by jou wil in te val nie. Waar die Gees van die Here is, daar sal eensgesindheid wees.

· Spits jou doelbewus daarop toe om andere se bedieninge te bevorder en aan te help. Sorg dat hulle geleentheid kry om hul gawes (al is dit ook minder as jou gawes) uit te oefen. Maak ruimte. Dit sal goed wees vir die tem van jou ou natuur.

· Moenie prominensie of blootstelling aan  groepe van mense begeer of dit soek nie. As jy daar moet wees sal die Here jou daar bring.

· Huiwer op opdragte aan mense te gee. Doen liewers voorstelle. Laat altyd aan die ander vryheid van gewete. Daar is geen dwang daarin om die Here te dien nie. As mense Hom nie vrywillig dien nie, sal Hy hulle nie dwing nie. Dit geld ook vir ons as leiers - as mense nie uit eie vrye wil iets doen nie, moet ons hulle nie dwing nie. Moenie mense aansê om dinge te doen nie, vra hulle liewer.

· Moenie poog om gesag uit te oefen as jy nie jouself bewustelik onder gesag plaas nie.

· Moenie mense probeer beinvloed as jy sterk emosies oor ‘n saak het nie. Emosies is hard op ander mense. Moenie hard wees met die kudde nie. Die Here is nie hard nie.

· Skram daarvan weg om ‘n ‘Baas’ posisie te beklee - ek en jy is  diensknegte, en die mense wat ons moet bedien is belangriker as ons.

· Moenie die kudde op enige manier probeer manipuleer nie. Nie deur lering nie. Selfs ook nie deur openbare gebede wat jy namens hulle bid nie. Sommige mense gee opdragte deur middel van hul gebede, of poog selfs om lering te gee  aan ander deur hul gebede.

· Moenie jou idees  op die gemeente projekteer nie. Vind eerder uit wat is die Gees besig om aan die gemeente te sê en vind harmonie daarmee.

· Moenie jouself laat geld nie, of selfs  jouself beskerm nie, ly liewer onreg as om die kudde seer te maak.

· Hoe sal ek en jy wys dat ons respek het vir die kudde?

Dankie vir jul aandag,

Liefde,

Kallie

